
Ha Suɏat Paul
Kan
Titus

1 Sakon si Paul un mansimsimbi kan
Apudyus ya apostoles Jesu Kristu. Imbuulak ta
pakoscheɏok chi pammatin cha tagun Apudyus
un chilutukala, ya tudtuchuwak chicha ta
ammuwoncha katuttuwaan taplu laapudyusan
chi mambibiyegcha, 2 ked lamlamaon taku biyeg
un mallalayun. Ti siya ingkarin Apudyus si sin-
eɏgew, ked achipun siya mantuli. 3Ked si ustuʼn
timpu, impakaammula ugudla. Impiyeɏla kan
sakon chi allaʼn bilin ta ibyegbyegak si Apudyus
un Malagu kan chitaku.

4 Sika Titus, un imbilangkuʼn alakku si pam-
mati. Kacheguwan ya palin-awaon chika otyan
kan Apudyus un Ama taku ya si Jesu Kristu un
Malagu kan chitaku.

Mipanggop Si Pallakayon
(1Ti. 3:1-13)

5 Ha gapun chi lalelak kan sika ud Crete ta
igamputlu cha kawachi taku utlat ya chutukam
cha pallakayon cha mamati si kacha ili un siya
imbilinku. 6 Ha pallakayon masapuɏʼn lappun
machillawala ya ossaan chi asawala ked cha
aalakla masapuɏʼn mamaticha ya achipuncha
lauyung kan masukin. 7 Ha pallakayon mas-
apuɏʼn lappun machillawala ti siya piliyeɏn
Apudyus un mangichaychaɏan kan cha mamati.

Achipun leɏastug willu mallasu sangala willu
kabubuuk willu kagugulu willu maagum. 8Ngim
masapuɏʼn malagmangili ya piola cha bibiɏu,
laalled, ustu pin-ala koon, mangapudyus ya mat-
ingngeɏla pion chi long-egla. 9Masapuɏʼn popot-
potala tuttuwaʼn ugud Apudyus un litudtuchu,
ta makwaʼn mambyegbyega si ustuʼn tudtuchu
ya mantubngeɏ kan cha sumupling si ugud
Apudyus.

Tatanchaalam Cha Aginpapati
10 Ti achu cha mangkasukin un tagu,

isun cha uchum un Judio un lamaticha ked
ipatutcha mampasogyaton cha mamati, ngim
umallilawcha kan cha uchum un tagu ya lappun
simbin cha ugudcha. 11 Masapuɏʼn pagingkom
chicha ti pepewingoncha cha mabyebyeyan
mipagapu si itudtuchuchaʼn adchayuwan si
katuttuwaan pigagey lu awed mangeancha si
pilak. 12 Osa kan chicha un ibilang cha Cretans
un propeta, ked kalala, “Latuli cha iCreta ya
laagumcha kan lasachutchaʼn mangkawachi
isucha atap un ayam.” 13 Tuttuwa alla.
Masapuɏʼn omɏam chicha ta kumoscheɏcha
si pammaticha. 14 *Masapuɏʼn achipuncha
chongɏon cha istoryan cha iyawiʼn Judio ya

* 1:14 1:14 Achu cha bilin cha Judio mipanggop si makan ya
uchum un byaleg un mauseɏyun ibilangcha mampeɏkas willu
kaisaw. Ngim imbyegan Jesus un chakampun un makan chi
mampakaisaw si tagu ngim ha lawwik un awed si somsomokla.
Ked lu mampeɏkas chi somsomok chi tagu, makwan ibilangla
losan un makan ya byaleg un mampeɏkas. Mark 7:14-19 and
Colosian 2:20-22 lan-awichencha katuttuwaan.

achipuncha chongɏon cha bilin cha taguʼn
lan-awichencha katuttuwaan. 15 Cha taguʼn
mampeɏkas chi somsomokcha, ibilangcha bo
losan un mampeɏkas. Ngim cha kaisaw cha
somsomokcha ya achipun mamati, pasig kaisaw
cha awed si somsomokcha ya tiktikeɏcha.
16 Kalanchaʼn ammucha kalu si Apudyus, ngim
achipuncha matakcheɏan siya gapu si pin-
acha koon. Kasusuklacha, lappun potgoncha
ya lappun pulus kabyeeɏancha un mangwa si
bibiɏu.

2
Itudtuchu Ustuʼn Tudtuchu

1Ngim kan sika, Titus, masapuɏʼn itudtuchum
chi ustuʼn tudtuchu. 2 Tudtuchuwam cha
mangkalakay ta man-alledcha, lobbongchaʼn
mapotpotog, ya tingngeɏoncha pion chi long-
egcha. Masapuɏʼn popotpotancha pammaticha
kan Apudyus ya man-aayatcha kan cha as-
intatagucha ya masapuɏʼn maaluscha ulay
achuʼn ligat. 3 Ulay bo cha mangkabyakot,
tudtuchuwam chicha ta lemancha ugalicha.
Achicha mallikud willu kabubuuk. Ngim abus
cha bibiɏu itudtuchucha, 4 taplu cha byebyaiʼn
kakoskoscheɏcha tagoponcha asawacha ya cha
aalakcha, 5 ya tingngeɏoncha cha lawwing
un pion chi long-egcha ya mampeɏkasoncha
ugalicha. Tudtuchuwam bo chicha ta kooncha
biyangcha si byeɏoy, maaluscha ya potgoncha
asawacha. Hachi kooncha ta achi maamsiw chi
ugud Apudyus gapu kan chicha.



Titus 2:6 iv Titus 2:15

6 Kamatchi boʼn segagom cha bumaru ta
tingngeɏoncha long-egcha. 7 Ya sika, Titus
chi mismu un mangipaila si losan un man-
tuɏachencha si bibiɏuʼn angwat, ya si man-
tudtudchuwam, ipailam un tuttuwa ya ipapatim.
8 Iyustu-ustum cha itudtuchum taplu lappun
maamsiwala. Ya bumiin chamallawing ti lappun
maibyegacha si lawwing kan chitaku.

9 Tudtuchuwam cha musassu ta tuttuwaon-
cha cha simmusassu kan chicha si losan ya
kooncha mat-opancha, achicha sumongsong-
byat, 10 ya achicha man-akawan chicha. Mas-
apuɏʼn ipailacha un mapiyeɏanchaʼn ustu-ustu,
taplu si losan un kooncha, ha litudtuchu mipang-
gop kan Apudyus un Malagu kan chitaku ked
michaychayaw.

11 Ti impailan Apudyus chi kachegula taplu
taguwola cha losan un tagu. 12 Ya itudtuchula
kan chitaku un masapuɏʼn miyagey cha losan
un lawingon Apudyus ya cha lailubungan un
pipion chi long-eg. Itudtuchula bo un mas-
apuɏʼn tingngeɏon chi long-eg ya bibiɏuwon
takuʼn mangwa si pion Apudyus ya laapudyu-
san un ugali koon taku si katattagu taku utla
pita, 13 si manguuwayan taku si lamlama taku
un mipain-an chi kilachayaw Jesu Kristu un
kangatuwan un Apudyus taku ya Malagu kan
chitaku. 14 Inchuyala long-egla para kan chitaku
ta wayawayaala chitaku si losan un kilalawwing
ya peɏkasola chitaku un mantagula ta pasig
bibiɏu cha koon taku.

15 Itudtuchum cha alla kan cha tagu. Iyuseɏm
chi kalobbongam un malegeg ya omɏam cha

makabyasuɏ. Achim ipalubus un ak-akiton
chika.

3
Cha Bibiɏuʼn Koon Cha Mamati

1 Ipasomsomoklu kan cha mamati utlat ta
potgoncha cha papangat ya cha manturay, ya
tuttuwaoncha chicha ya masapuɏʼn pasigcha
lakasagala un mangwa si bibiɏu. 2 Achicha
man-ugud si lawwing ulay siluʼn tagu ya
achicha makasubog, ngim masapuɏʼn laaluscha
ya ipailacha un lapakumbyabyacha kan cha
asintatagucha.

3 Ti ulay chitaku si sin-eɏgew, lasukin taku,
achipun taku tumuttuwa, laallilaw taku, lan-
simbi taku si lawwing un pion chi long-eg ya
lagalason taku cha lawwing. Ya ileɏgew un
lawwing ya ilaapos cha awed kan chitaku ya
man-asisanga taku. 4Ngim impailan Apudyus un
Malagu kachegula ya tagopla kan chitaku. 5 Ya
tilagula chitaku, chakampun un gapu si bibiɏuʼn
killingwa taku, ngim gapu si kachegula kan
chitaku. Chiluɏsala cha byasuɏ taku ya illidchela
chitaku si baruʼn biyeg mipagapu si Ispiritun
Apudyus ya pilabiɏula chitaku. 6 Illidchon
Apudyus chi Ispiritu kan chitaku mipagapu kan
Jesu Kristu un Malagu kan chitaku. 7 Ked gapu
si kachegun Apudyus, libilang takuʼn lappun
byasuɏla kan siya ya makwaʼn matawid taku
lamlamaon takuʼn biyeg un mallalayun.

8 Tuttuwa cha allaʼn imbyegak kan chikayu.
Piok un ipatutlu ibyega cha alla, taplu cha lamati

kan Apudyus ammancha ileɏam unmangwa kan
cha bibiɏu si losan un timpu. Liya cha gettok ya
alla magaleb cha tagu.

9Ngim achika makaisi-isik kan cha lappun pu-
utla ya cha anchu-achun listaan cha chachakkeɏ
ya susubog ya titiliw mipanggop si lintog ti
lappun ituɏung cha katchi ya lappun simsim-
bila. 10 Lu silu mangmangwa si mansisilaanyu,
byegbyegaanyu ta iyageyla. Ked lu achipun
mabyegaan si chamu ya pidwala, wissechonyu.
11 Ti ammuyu un cha katchiʼn tagu ked malag-
byasuɏcha ya ummachayucha si katuttuwaan.
Ked ulay siya ammula un lawwing cha pin-ala
koon.

12 Lu ibuunku si Artemas willu si Tychi-
cus kan sika. Umaalika pay kan sakon ud
Nicopolis, ti simsimmokku un udchi inggewak
si salaʼn agilid 13 Tuɏungam cha Zenas kan
Apollos si mallubyatancha un mambiyasi, ya
ammam ilan lu wechewed cha kasapuɏancha.
14 Tudtuchuwam cha biɏun taku ta kooncha
bibiɏu ta makatuɏungcha kan cha makasapuɏ
si tuɏung, taplu awed bibiɏuʼn ibungan chi
matattaguwancha.

15 Chikami losan utla, pakumustaonmi sika.
Pakumustaom bo cha bubuɏun taku un mamati
utlat.
Otyan ta kacheguwan Apudyus chikayu losan.

